
Ahnikastotram

આહ્નિકસ્તોત્રમ્

વૈશમ્પાયન ઉવાચ -

અત્રાશ્ચર્યાત્મકં સ્તોત્રમાહ્નિકં જયતાં વર ।
પ્રદ્યુમ્ને દ્વારકાં પ્રાપ્તે હત્વા તં કાલશમ્બરમ્॥ ૧॥
બલદેવેન રક્ષાર્થં પ્રોક્તમાહ્નિકમુચ્યતે ।
યઞ્જપ્ત્વા તુ નૃપશ્રેષ્ઠ સાયં પૂતાત્મતાં વ્રજેત્॥ ૨॥
કીર્તિતં   બલદેવેન વિષ્ણુના ચૈવ કીર્તિતમ્   ।
ધર્મકામૈશ્ચ મુનિભિરૃષિભિશ્ચાપિ કીર્તિતમ્  ॥ ૩॥
કર્હિચિદ્   રુક્મિણીપુત્રો હલિના સંયુતો ગૃહે ।
ઉપવિષ્ટઃ પ્રણમ્યાથ તમુવાચ કૃતાઞ્જલિઃ॥ ૪॥
પ્રદ્યુમ્ન ઉવાચ -

કૃષ્ણાનુજ મહાભાગ રોહિણીતનય પ્રભો ।
કિઞ્ચિત્સ્તોત્રં મમ બ્રૂહિ યજ્જપ્ત્વા નિર્ભયોઽભવમ્॥ ૫॥
શ્રીબલદેવ ઉવાચ -

સુરાસુરગુરુર્બ્રહ્મા પાતુ માં જગતઃ પતિઃ ।
અથોઙ્કારવષટ્કારૌ સાવિત્રી વિધયસ્ત્રયઃ॥ ૬॥
ઋચો યજૂંષિ  સામાનિ છન્દાંસ્યાથર્વણાનિ ચ ।
ચત્વારસ્ત્વખિલા વેદાઃ સરહસ્યાઃ સવિસ્તરાઃ॥ ૭॥
પુરાણમિતિહાસશ્ચાખિલાન્યુપખિલાનિ ચ ।
અઙ્ગાન્યુપાઙ્ગાનિ   તથા વ્યાખ્યાતાનિ ચ પાન્તુ મામ્॥ ૮॥
પૃથિવી વાયુરાકાશમાપો જ્યોતિશ્ચ પઞ્ચમમ્ ।
ઇન્દ્રિયાણિ મનો બુદ્ધિસ્તથા સત્ત્વં રજસ્તમઃ॥ ૯॥
વ્યાનોદાનૌ સમાનશ્ચ પ્રાણોઽપાનશ્ચ પઞ્ચમઃ ।

વાયવઃ સપ્ત ચૈવાન્યે યેષ્વાયત્તમિદં જગત્॥ ૧૦॥
મરીચિરઙ્ગિ  રાત્રિશ્ચ પુલસ્ત્યઃ પુલહઃ ક્રતુઃ ।
ભૃગુર્વસિષ્ઠો ભગવાન્ પાન્તુ તે માં મહર્ષયઃ॥ ૧૧॥
કશ્યપાદ્યાશ્ચ મુનયશ્ચતુર્દશ દિશો દશ ।
નરનારાયણૌ દેવૌ સગણૌ પાન્તુ માં સદા॥ ૧૨॥
રુદ્રાશ્ચૈકાદશ પ્રોક્તા આદિત્યા દ્વાદશૈવ તુ ।
અષ્ટૌ ચ વસવો દેવા અશ્વિનૌ દ્વૌ પ્રકીર્તિતૌ  ॥ ૧૩॥
હ્રીઃ  શ્રીર્લક્ષ્મીઃ સ્વધા પુષ્ટિર્મેધા તુષ્ટિઃ સ્મૃતિર્ધૃતિઃ ।
અદિતિર્દિતિર્દનુશ્ચૈવ   સિંહિકા   દૈત્યમાતરઃ॥ ૧૪॥
હિમવાન્ હેમકૂટશ્ચ નિષધઃ શ્વેતપર્વતઃ ।
ઋષભઃ પારિયાત્રશ્ચ વિન્ધ્યો વૈડૂર્યપર્વતઃ॥ ૧૫॥
સહ્યોદયશ્ચ મલયો મેરુમન્દરદર્દુરાઃ ।
ક્રૌઞ્ચકૈલાસમૈનાકાઃ પાન્તુ માં ધરણીધરાઃ॥ ૧૬॥
શેષશ્ચ વાસુકિશ્ચૈવ વિશાલાક્ષશ્ચ તક્ષકઃ ।
એલાપત્રઃ શુક્લવર્ણઃ કમ્બલાશ્વતરાવુભૌ॥ ૧૭॥
હસ્તિભદ્રઃ પિટરકઃ કર્કોટકધનઞ્જયૌ ।
તથા પૂરણકશ્ચૈવ નાગશ્ચ કરવીરકઃ॥ ૧૮॥
સુમનાસ્યો દધિમુખસ્તથા શ‍ૃઙ્ગારપિણ્ડકઃ  ।
મણિનાગશ્ચ ભગવાંસ્ત્રિષુ લોકેષુ વિશ્રુતઃ॥ ૧૯॥
નાગરાડધિકર્ણશ્ચ તથા હારિદ્રકોઽપરઃ ।
એતે ચાન્યે ચ બહવો યે ચાન્યે નાનુકીર્તિતાઃ  ॥ ૨૦॥
ભૂધરાઃ સત્યધર્માણઃ પાન્તુ માં ભુજગેશ્વરાઃ ।
સમુદ્રાઃ પાન્તુ ચત્વારો ગઙ્ગા  ચ સરિતાં વરા॥ ૨૧॥
સરસ્વતી ચન્દ્રભાગા શતદ્રુર્દેવિકા શિવા ।
દ્વારાવતી વિપાશા ચ સરયૂર્યમુના તથા॥ ૨૨॥
કલ્માષી ચ રથોષ્મા ચ બાહુદા  ચ હિરણ્યદા ।
પ્લક્ષા ચેક્ષુમતી ચૈવ સ્રવન્તી ચ બૃહદ્રથા॥ ૨૩॥

ખ્યાતા ચર્મણ્વતી ચૈવ પુણ્યા ચૈવ વધૂસરા ।
એતાશ્ચાન્યાશ્ચ સરિતો યાશ્ચાન્યા નાનુકીર્તિતાઃ  ॥ ૨૪॥
ઉત્તરાપથગામિન્યઃ સલિલૈઃ સ્નપયન્તુ મામ્ ।
વેણી ગોદાવરી સીતા કાવેરી કૌઙ્કણાવતી॥ ૨૫॥
કૃષ્ણા વેણા શુક્તિમતી તમસા પુષ્પવાહિની ।
તામ્રપર્ણી જ્યોતિરથા ઉત્ફલોદુમ્બરાવતી॥ ૨૬॥
નદી વૈતરણી પુણ્યા વિદર્ભા નર્મદા શુભા ।
વિતસ્તા ભીમરથ્યા ચ ઐલા ચૈવ મહાનદી॥ ૨૭॥
કાલિન્દી ગોમતી પુણ્યા નદઃ શોણશ્ચ વિશ્રુતઃ ।
એતાશ્ચાન્યાશ્ચ વૈ નદ્યો યાશ્ચાન્યા ન તુ કીર્તિતાઃ  ॥ ૨૮॥
દક્ષિણાપથવાહિન્યઃ સલિલૈઃ સ્નપયન્તુ મામ્ ।
ક્ષિપ્રા ચર્મણ્વતી પુણ્યા મહી શુભ્રવતી તથા॥ ૨૯॥
સિન્ધુર્વેત્રવતી ચૈવ ભોજાન્તા વનમાલિકા ।
પૂર્વભદ્રા પરાભદ્રા ઊર્મિલા   ચ પરદ્રુમા॥ ૩૦॥
ખ્યાતા વેત્રવતી ચૈવ ચાપદાસીતિ વિશ્રુતા ।
પ્રસ્થાવતી કુણ્ડનદી નદી પુણ્યા સરસ્વતી॥ ૩૧॥
ચિત્રઘ્ની ચેન્દુમાલા ચ તથા મધુમતી નદી ।
ઉમા ગુરુનદી ચૈવ તાપી ચ વિમલોદકા॥ ૩૨॥
વિમલા વિમલોદા ચ મત્તગઙ્ગા  પયસ્વિની ।
એતાશ્ચાન્યાશ્ચ વૈ નદ્યો યાશ્ચાન્યા નાનુકીર્તિતાઃ  ॥ ૩૩॥
તા માં સમભિષિઞ્ચન્તુ પશ્ચિમામાશ્રિતા દિશમ્ ।
ભાગીરથી પુણ્યજલા પ્રાચ્યાં દિશિ સમાશ્રિતા॥ ૩૪॥
સા તુ દહતુ મે પાપં કીર્તિતા   શમ્ભુના ધૃતા ।
પ્રભાસં ચ પ્રયાગં ચ નૈમિષં પુષ્કરાણિ ચ॥ ૩૫॥
ગઙ્ગાતીર્થં  કુરુક્ષેત્રં શ્રીકણ્ઠં ગૌતમાશ્રમમ્ ।
રામહ્રદં  વિનશનં રામતીર્થં તથૈવ ચ॥ ૩૬॥
ગઙ્ગાદ્વારં  કનખલં સોમો વૈ યત્ર ચોત્થિતઃ ।
કપાલમોચનં તીર્થં જમ્બૂમાર્ગં ચ વિશ્રુતમ્॥ ૩૭॥

સુવર્ણબિન્દું વિખ્યાતં તથા કનકપિઙ્ગલમ્  ।
દશાશ્વમેધિકં ચૈવ પુણ્યાશ્રમવિભૂષિતમ્॥ ૩૮॥
બદરી ચૈવ વિખ્યાતા નરનારાયણાશ્રમઃ ।
વિખ્યાતં ફલ્ગુતીર્થં ચ તીર્થં ચન્દ્રવટં તથા॥ ૩૯॥
કોકામુખં પુણ્યતમં ગઙ્ગાસાગરમેવ  ચ ।
મગધેષુ તપોદશ્ચ ગઙ્ગોદ્ભેદશ્ચ  વિશ્રુતઃ॥ ૪૦॥
તીર્થાન્યેતાનિ પુણ્યાનિ સેવિતાનિ મહર્ષિભિઃ   ।
માં પ્લાવયન્તુ સલિલૈઃ યાનિ મે કીર્તિતાનિ   વૈ॥ ૪૧॥
સૂકરં યોગમાર્ગં ચ શ્વેતદ્વીપં તથૈવ ચ ।
બ્રહ્મતીર્થં રામતીર્થં વાજિમેધશતોપમમ્॥ ૪૨॥
ધારાસમ્પાતસંયુક્તા ગઙ્ગા  કિલ્બિષનાશિની ।
ગઙ્ગા  વૈકુણ્ઠકેદારં સૂકરોદભેદનં પરમ્ ।
તચ્છાપમોચનં તીર્થં પુનન્ત્વેતાનિ કિલ્બિષાત્॥ ૪૩॥
ધર્માર્થકામવિષયો યશઃપ્રાપ્તિઃ શમો દમઃ ।
વરુણેશોઽથ ધનદો યમો નિયમ એવ ચ॥ ૪૪॥
કાલો નયઃ સન્નતિશ્ચ ક્રોધો મોહઃ ક્ષમા ધૃતિઃ ।
વિદ્યુતોઽભ્રાણ્યથૌષધ્યઃ પ્રમાદોન્માદવિગ્રહાઃ॥ ૪૫॥
યક્ષાઃ પિશાચા ગન્ધર્વાઃ કિન્નરાઃ સિદ્ધચારણાઃ ।
નક્તઞ્ચરાઃ ખેચરિણો દંષ્ટ્રિણઃ  પ્રિયવિગ્રહાઃ॥ ૪૬॥
લમ્બોદરાશ્ચ બલિનઃ પિઙ્ગાક્ષા  વિશ્વરૂપિણઃ ।
મરુતઃ સહપર્જન્યાઃ કલાત્રુટિલવાઃ ક્ષણાઃ॥ ૪૭॥
નક્ષત્રાણિ ગ્રહાશ્ચૈવ ઋતવઃ શિશિરાદયઃ ।
માસાહોરાત્રયશ્ચૈવ સૂર્યાચન્દ્રમસૌ તથા॥ ૪૮॥
આમોદશ્ચ પ્રમોદશ્ચ પ્રહર્ષઃ શોક એવ ચ ।
રજસ્તમસ્તપઃ સત્યં શુદ્ધિર્બુદ્ધિર્ધૃતિઃ શ્રુતિઃ॥ ૪૯॥
રુદ્રાણી ભદ્રકાલી ચ ભદ્રા જ્યેષ્ઠા તુ વારુણી ।
ભાસી ચ કાલિકા ચૈવ શાણ્ડિલી ચેતિ વિશ્રુતાઃ॥ ૫૦॥

આર્યા કુહૂઃ  સિનીવાલી ભીમા ચિત્રરથી રતિઃ ।
એકાનંશા ચ કૂષ્માણ્ડી દેવી કાત્યાયની ચ યા॥ ૫૧॥
લોહિત્યા જનમાતા ચ દેવકન્યાસ્તુ યાઃ સ્મૃતાઃ ।
ગોનન્દા દેવપત્ની ચ માં રક્ષન્તુ સબાન્ધવમ્॥ ૫૨॥
નાનાભરણવેશાશ્ચ નાનારૂપાઙ્કિતાનનાઃ ।
નાનાદેશવિચારિણ્યો નાનાશસ્ત્રોપશોભિતાઃ॥ ૫૩॥
મેદોમજ્જાપ્રિયાશ્ચૈવ મદ્યમાંસવસાપ્રિયાઃ ।
માર્જારદ્વીપિવક્ત્રાશ્ચ ગજસિંહનિભાનનાઃ  ॥ ૫૪॥
કઙ્કવાયસગૃધ્રાણાં ક્રૌઞ્ચતુલ્યાનનાસ્તથા ।
વ્યાલયજ્ઞોપવીતાશ્ચ ચર્મપ્રાવરણાસ્તદ્યા॥ ૫૫॥
ક્ષતજોક્ષિતવક્ત્રાશ્ચ ખરભેરીસમસ્વનાઃ ।
મત્સરાઃ ક્રોધનાશ્ચૈવ પ્રાસાદા રુચિરાલયાઃ॥ ૫૬॥
મત્તોન્મત્તપ્રમત્તાશ્ચ પ્રહરન્ત્યશ્ચ ધિષ્ઠિતાઃ ।
પિઙ્ગાક્ષાઃ  પિઙ્ગકેશાશ્ચ  તતોઽન્યા લૂનમૂર્ધજાઃ॥ ૫૭॥
ઊર્ધ્વકેશ્યઃ કૃષ્ણકેશ્યઃ શ્વેતકેશ્યસ્તથાવરાઃ ।
નાગાયુતબલાશ્ચૈવ વાયુવેગાસ્તથાપરાઃ॥ ૫૮॥
એકહસ્તા એકપાદા એકાક્ષાઃ પિઙ્ગલા  મતાઃ ।
બહુપુત્રાલ્પપુત્રાશ્ચ દ્વિપુત્રાઃ પુત્રમણ્ડિકાઃ॥ ૫૯॥
મુખમણ્ડી બિડાલી ચ પૂતના ગન્ધપૂતના ।
શીતવાતોષ્ણવેતાલી રેવતી ગ્રહસંજ્ઞિતાઃ॥ ૬૦॥
પ્રિયહાસ્યાઃ પ્રિયક્રોધાઃ પ્રિયવાસાઃ પ્રિયંવદાઃ ।
સુખપ્રદાશ્ચાસુખદાઃ સદા દ્વિજજનપ્રિયાઃ॥ ૬૧॥
નક્તઞ્ચરાઃ સુખોદર્કાઃ સદા પર્વણિ દારુણાઃ ।
માતરો માતૃવત્પુત્રં રઞ્જન્તુ મમ નિત્યશઃ॥ ૬૨॥
પિતામહમુખોદ્ભૂતા રૌદ્રા રુદ્રાઙ્ગસમ્ભવાઃ  ।
કુમારસ્વેદજાશ્ચૈવ જ્વરા વૈ વૈષ્ણવાદયઃ॥ ૬૩॥
મહાભીમા મહાવીર્યા દર્પોદભૂતા મહાબલાઃ ।
ક્રોધનાક્રોધનાઃ ક્રૂરાઃ સુરવિગ્રહકારિણઃ॥ ૬૪॥

નક્તઞ્ચરાઃ કેસરિણો દંષ્ટ્રિણઃ  પ્રિયવિગ્રહાઃ ।
લમ્બોદરા જઘનિનઃ પિઙ્ગાક્ષા  વિશ્વરૂપિણઃ॥ ૬૫॥
શક્ત્યૃષ્ટિશૂલપરિઘપ્રાસચર્માસિપાણયઃ ।
પિનાકવજ્રમુસલબ્રહ્મદણ્ડાયુધપ્રિયાઃ॥ ૬૬॥
દણ્ડિનઃ કુણ્ડિનઃ  શૂરા જટામુકુટધારિણઃ ।
વેદવેદાઙ્ગકુશલા  નિત્યયજ્ઞોપવીતિનઃ॥ ૬૭॥
વ્યાલાપીડાઃ કુણ્ડલિનો વીરાઃ કેયૂરધારિણઃ ।
નાનાવસ્વનસંવીતાશ્ચિત્રમાલ્યાનુલેપનાઃ॥ ૬૮॥
ગજાશ્વોષ્ટ્રર્ક્ષમાર્જારસિંહવ્યાઘ્રનિભાનનાઃ   ।
વરાહોલૂકગોમાયુમૃગાખુમહિષાનનાઃ॥ ૬૯॥
વામના વિકટાઃ કુબ્જાઃ કરાલા લૂનમૂર્ધજાઃ ।
સહસ્રશતશશ્ચાન્યે સહસ્રજટધારિણઃ॥ ૭૦॥
શ્વેતાઃ કૈલાસસઙ્કાશાઃ કેચિદ્ દિનકરપ્રભાઃ ।
કેચિજ્જલદવર્ણાભા નીલાઞ્જનચયોપમાઃ॥ ૭૧॥
એકપાદા દ્વિપાદાશ્ચ તથા દ્વિશિરસોઽપરે ।
નિર્માંસાઃ સ્થૂલજઙ્ઘાશ્ચ  વ્યાદિતાસ્યા ભયઙ્કરાઃ॥ ૭૨॥
વાપીતડાગકૂપેષુ સમુદ્રેષુ સરિત્સુ ચ ।
શ્મશાનશૈલવૃક્ષેષુ શૂન્યાગારનિવાસિનઃ॥ ૭૩॥
એતે ગ્રહાશ્ચ સતતં રક્ષન્તુ મમ સર્વતઃ ।
મહાગણપતિર્નન્દી મહાકાલો મહાબલઃ ।
માહેશ્વરો વૈષ્ણવશ્ચ જ્વરૌ લોકભયાવહૌ॥ ૭૪॥
ગ્રામણીશ્ચૈવ ગોપાલો ભૃઙ્ગરીટિર્ગણેશ્વરઃ  ।
દેવશ્ચ વામદેવશ્ચ ઘણ્ટાકર્ણઃ કરન્ધમઃ॥ ૭૫॥
શ્વેતમોદઃ કપાલી ચ જમ્ભકઃ શત્રુતાપનઃ ।
મજ્જનોન્મજ્જનૌ ચોભૌ સન્તાપનવિલાપનૌ॥ ૭૬॥
નિજઘાસોઽઘસશ્ચૈવ સ્થૂણાકર્ણઃ પ્રશોષણઃ ।
ઉલ્કામાલી ધમધમો જ્વાલામાલી પ્રમર્દનઃ॥ ૭૭॥

સઙ્ઘટ્ટનઃ  સઙ્કુટનઃ  કાષ્ઠભૂતઃ શિવઙ્કરઃ ।
કૂષ્માણ્ડઃ કુમ્ભમૂર્ધા ચ રોચનો વૈકૃતો ગ્રહઃ॥ ૭૮॥
અનિકેતઃ સુરારિઘ્નઃ શિવશ્ચાશિવ એવ ચ ।
ક્ષેમકઃ પિશિતાશી ચ સુરારિર્હરિલોચનઃ॥ ૭૯॥
ભીમકો ગ્રાહકશ્ચૈવ તથૈવાગ્રમયો ગ્રહઃ ।
ઉપગ્રહોઽર્યકશ્ચૈવ તથા સ્કન્દગ્રહોઽપરઃ॥ ૮૦॥
ચપલોઽસમવેતાલસ્તામસઃ સુમહાકપિઃ ।
હૃદયોદ્વર્તનશ્ચૈડઃ કુણ્ડાશી કઙ્કણપ્રિયઃ॥ ૮૧॥
હરિશ્મશ્રુર્ગરુત્મન્તો મનોમારુતરંહસઃ ।
પાર્વત્યા રોષસમ્ભૂતાઃ સહસ્રાણિ શતાનિ ચ॥ ૮૨॥
શક્તિમન્તો ધૃતિમન્તો બ્રહ્મણ્યાઃ સત્યસઙ્ગરાઃ  ।
સર્વકામાપહન્તારો દ્વિષતાં ચ મૃધેમૃધે॥ ૮૩॥
રાત્રાવહનિ દુર્ગેષુ કીર્તિતાઃ   સકલૈર્ગુણૈઃ ।
તેષાં ગણાનાં પતયઃ સગણાઃ પાન્તુ માં સદા॥ ૮૪॥
નારદઃ પર્વતશ્ચૈવ ગન્ધર્વાપ્સરસાં ગણાઃ ।
પિતરઃ કારણં કાર્યમાધયો વ્યાધયસ્તથા॥ ૮૫॥
અગસ્ત્યો ગાલવો ગાર્ગ્યઃ શક્તિર્ધીમ્યઃ પરાશરઃ ।
કૃષ્ણાત્રેયશ્ચ ભગવાનસિતો દેવલો બલઃ॥ ૮૬॥
બૃહસ્પતિરુતથ્યશ્ચ માર્કણ્ડેયઃ શ્રુતશ્રવાઃ ।
દ્વૈપાયનો વિદર્ભશ્ચ જૈમિનિર્માઠરઃ કઠઃ॥ ૮૭॥
વિશ્વામિત્રો વસિષ્ઠશ્ચ લોમશશ્ચ મહામુનિઃ ।
ઉત્તઙ્કશ્ચૈવ રૈભ્યશ્ચ પૌલોમશ્ચ દ્વિતસ્ત્રિતઃ॥ ૮૮॥
ઋષિર્વૈ કાલવૃક્ષીયો મુનિર્મેધાતિથિસ્તથા ।
સારસ્વતો યવક્રીતિઃ કુશિકો  ગૌતમસ્તથા॥ ૮૯॥
સંવર્ત ઋષ્યશ‍ૃઙ્ગશ્ચ  સ્વસ્ત્યાત્રેયો વિભાણ્ડકઃ ।
ઋચીકો જમદગ્નિશ્ચ તથૌર્વસ્તપસાં નિધિઃ॥ ૯૦॥
ભરદ્વાજઃ સ્થૂલશિરાઃ કશ્યપઃ પુલહઃ ક્રતુઃ ।
બૃહદગ્નિર્હરિશ્મશ્રુર્વિજયઃ   કણ્વ એવ ચ॥ ૯૧॥

વૈતણ્ડી દીર્ઘતાપશ્ચ વેદગાથોંઽશુમાઞ્છિવઃ ।
અષ્ટાવક્રો દધીચિશ્ચ શ્વેતકેતુસ્તથૈવ ચ॥ ૯૨॥
ઉદ્દાલકઃ ક્ષીરપાણિઃ શ‍ૃઙ્ગી  ગૌરમુખસ્તથા ।
અગ્નિવેશ્યઃ શમીકશ્ચ પ્રમુચુર્મુમુચુસ્તથા॥ ૯૩॥
એતે ચાન્યે ચ ઋષયો બહવઃ શંસિતવ્રતાઃ ।
મુનયઃ શંસિતાત્માનો યે ચાન્યે નાનુકીર્તિતાઃ  ॥ ૯૪॥
ત્રયોઽગ્નયસ્ત્રયો વેદાસ્ત્રૈવિદ્યાઃ કૌસ્તુભો મણિઃ॥ ૯૫॥
ઉચ્ચૈઃશ્રવા હયઃ શ્રીમાન્ વૈદ્યો ધન્વન્તરિર્હરિઃ ।
અમૃતં ગૌઃ સુપર્ણશ્ચ દધિ ગૌરાશ્ચ સર્ષપાઃ॥ ૯૬॥
શુક્લાઃ સુમનસઃ કન્યાઃ શ્વેતચ્છત્રં યવાક્ષતાઃ ।
દૂર્વા હિરણ્યં ગન્ધાશ્ચ વાલવ્યજનમેવ ચ॥ ૯૭॥
તથાપ્રતિહતં ચક્રં મહોક્ષશ્ચન્દનં વિષમ્ ।
શ્વેતો વૃષઃ કરી મત્તઃ સિંહો   વ્યાઘ્રો હયો ગિરિઃ॥ ૯૮॥
પૃથિવી ચોદ્ધૃતા લાજા બ્રાહ્મણા મધુ પાયસમ્ ।
સ્વસ્તિકો વર્દ્ધમાનશ્ચ નન્દ્યાવર્તઃ પ્રિયઙ્ગવઃ ॥ ૯૯॥
શ્રીફલં ગોમયં મત્સ્યો દુન્દુભિઃ પટહસ્વનઃ ।
ઋષિપત્ન્યશ્ચ કન્યાશ્ચ શ્રીમદ્ ભદ્રાસનં ધનુઃ ।
રોચના રુચકશ્ચૈવ નદીનાં સઙ્ગમોદકમ્ ॥ ૧૦૦॥
સુપર્ણાઃ શતપત્રાશ્ચ ચકોરા જીવજીવકાઃ ।
નન્દીમુખો મયૂરશ્ચ બદ્ધમુક્તામણિધ્વજાઃ॥ ૧૦૧॥
આયુધાનિ પ્રશસ્તાનિ કાર્યસિદ્ધિકરાણિ ચ ।
પુણ્યં વૈ વિગતક્લેશં શ્રીમદ્ વૈ મઙ્ગલાન્વિતમ્ ॥ ૧૦૨॥
રામેણોદાહૃતં પૂર્વમાયુઃશ્રીજયકાઙ્ક્ષિણા ।
ય ઇદં શ્રાવયેદ્ વિદ્વાંસ્તથૈવ શ‍ૃણુયાન્નરઃ॥ ૧૦૩॥
મઙ્ગલાષ્ટશતં  સ્નાતો જપન્ પર્વણિ પર્વણિ ।
વધબન્ધપરિક્લેશં વ્યાધિશોકપરાભવમ્॥ ૧૦૪॥
ન ચ પ્રાપ્નોતિ વૈકલ્યં પરત્રેહ ચ શર્મદમ્ ।

ધન્યં યશસ્યમાયુષ્યં પવિત્રં વેદસમ્મિતમ્॥ ૧૦૫॥
શ્રીમત્સ્વર્ગ્યં સદા પુણ્યમપત્યજનનં શિવમ્ ।
શુભં ક્ષેમકરં નૄણાં મેધાજનનમુત્તમમ્ ।
સર્વરોગપ્રશમનં સ્વકીર્તિકુલવર્ધનમ્  ॥ ૧૦૬॥
શ્રદ્દધાનો દયોપેતો યઃ પઠેદાત્મવાન્નરઃ ।
સર્વપાપવિશુદ્ધાત્મા લભતે ચ શુભાં ગતિમ્॥ ૧૦૭॥
॥ ઇતિ શ્રીમહાભારતે ખિલભાગે હરિવંશે વિષ્ણુપર્વણિ
બલદેવાહ્નિકં નામ નવાધિકશતતમોઽધ્યાયઃ॥

